
Zortzi ikastola gara Araban, Ikastolen 
Elkartearen baitan bildurik eta 2023ko 
ARABA EUSKARAZ jaiari ekiteko, elkar-
EKIN jardun dugu auzolana eta elkarlana 
ardatz hartuta, eskuz-esku, buruz buru, 
gure jakintza elkarbanatu eta gure 

harremana aberastuz. Horregatik, hemen gaude, 
berriro ere, ikastolon ereduari eta euskarari bultzada 
emateko prest, aurretik beste askok egin bezala. 

Ikastolen mugimenduan, gure hezkuntza eredua ez 
genuen sortu euskarak irauteko soilik; euskararen 
egoera irauli, euskaraz egin eta euskaraz eragiteko 
jaio ginen eta horrela dihardugu egun ere ekinaren 
ekinez. Bide horretan, Araba Euskaraz gure 
herrialdeko bazter guztietara eramaten saiatu gara, 
urtean zehar eskualde bakoitzean antolatu ditugun 
kirol zein kultur ekimen desberdinetan dantzan, 
ibilian, kantuan zein pilotan arituz. Euskarari eta 
euskal kulturari tokian-tokiko agertoki handi bat 
eskaini diogu. Ikastolek bezalaxe, euskarak behar 
duelako Araba Euskarazen bozgorailua, ozen 
entzun dadin; euskal kulturak behar duelako Araba 
Euskarazen agertokia, ikusia eta entzuna izan dadin; 
arabarrok ere behar dugulako Araba Euskarazen 
topagunea, euskaraz bizi gaitezen.

Elkartasuna eman eta jasotzen den altxorra da 
eta hori bera da Araba Euskaraz, auzolanaren 
eta elkarlanaren bitartez eman eta jasotzen den 
elkartasuna. Aurtengo Araba Euskarazen lortzen 
dugun dirua Aguraingo Lautada ikastolari laguntzeko 
erabiliko dugu. Kalitatezko hezkuntza euskalduna 
eskaintzen duen irakasle talde profesional eta 
konprometituarekin, guraso kooperatibisten 
ahaleginari bultzada emateko.  Agurain euskaldun 
bat amesten dugu, Lautada euskaldun batean, 
Euskal Herri euskaldun batean eta amets hori egia 
bihurtzeko ekinean dihardugu.

Olarizutik Arabara eta Arabatik Euskal Herrira:
 
euskarar-EKIN
kulturar-EKIN
kirolar-EKIN
hezkuntzar-EKIN
hezkidetzar-EKIN
berdintasunar-EKIN
elkartasunar-EKIN
herriare-EKIN
ikastolar-EKIN.

Arabako ikastolen aldeko jaia ospatzeko 
egun batzuk baino ez dira falta. Iazko 
formatuari eutsiz, Arabako zortzi ikastolen 
artean antolatu dugu ekainaren 11n Olarizun 
ospatuko dugun Araba Euskaraz. Zortziren 
artean horietako bati laguntzeko. Aurten, 

gure ikastolaren alde, Lautada ikastolaren alde izango 
da. Gure ikastolak birritan antolatu du jaia, lehenengoa 
2010ean, ikastola sortu genuen lehenengo ikasturtean, 
eta bigarrena 2016an.

2010eko Araba Euskaraz aurkezpen txartela izan zen; 
izan ere, jaioberriak ginen, eta Arabako ikastolen jaia 
antolatzeko ardura hartu genuen. Arrakastatsua  izan 
zen! Gainera, Arabako ikastolen jaiak 30. urteurrena 
ospatzen zuen, beraz, arabar guztientzat garrantzitsua 
zen. 

Bigarrena antolatu genuenerako, 2016an,  berriz, 
ezagutzen gintuzten, eta gaur egun gure lekua egin dugu 
Agurainen eta Lautadan. Eta leku hori egin dugu gure 
egiteko moduarekin: ikaslea erdigunean jarrita, euskara 
eta euskal kultura ardatz hartuta, eredu pedagogiko 
propio eta berritzaile batekin, lan talde prestu eta 
prestatuarekin eta guraso konprometituekin. Araban 
bezala, Euskal Herri luze zabalean dugun ereduarekin, 
ikastola ereduarekin.

Komunitate sendo eta inplikatua osatzen dugu. Gure 
kooperatiba gurasoena izan arren, eguneroko lana 
elkarlana da. Denona da Lautada ikastola: gurasoena, 
ikasleena eta langileona. Guztiok egin dugu lan, eta 

horretaz oso harro gaude. Ilusioak motibazioa dakar. 
Familia bat gara.

Ikastola gaztea gara, lehen aipatu bezala. Hastapenetik,  
zaharkituak genituen eraikina eta ekipamendua 
eraberritzeko inbertsioak egin behar izan ditugu, eta 
oraindik amaitu gabeko lanak egiteko funtsak behar 
ditugu. Horretara bideratuko dugu Araba Euskaraz 
honetan lortutako dirua. 

Araba Euskaraz urtea, urtea izan baita, gure proiektu 
pedagogikoa ezagutarazteko ere baliatu dugu, eta gurea 
bezala, Arabako ikastola guztiena ere bai, iaz bezala, 
aurten ere lurralde osora eraman baitugu Araba Euskaraz 
urtean zehar antolatu ditugun ekintza desberdinen 
bitartez. 

Ikastolek, euskarak eta euskal kulturak izango dute 
protagonismoa ekainaren 11n, Olarizun, gure jai handian. 
Baina, era beren, gure zenbait balio ere txertatuko 
dizkiogu; besteak beste, ingurumenarekiko errespetua 
eta zaintza, hezkidetza eta bizikidetza. 

Guztion lana, guztion konpromisoa, ikastolen 
mugimenduarekiko, Arabarekiko, euskararekiko eta 
euskal kulturarekiko. Guztion lana eta esfortzua, 
ikastolen proiektuak aurrera ateratzeko. Ekainaren 11n 
Olarizun biltzeko gonbita egin nahi dizuegu. Urte osoan 
egin dugu lan egun honi begira, Lautada ikastolarekin 
loturiko Araba Euskarazen ekitaldietako leloak batuz 
osatzen den moduan:  “Gogo biziz”,“ Geroari begira” eta 
“elkar-(r)EKIN”. Zatozte!

Mari Paz Saez de Muniain eta Salome Martinez de Ilarduia
Aguraingo Lautada ikastolako lehendakaria eta zuzendaria

Gogo biziz,
geroari begira eta 

elkar-EKIN

A guraingo ikastola bakarra eta txikia izanik 
ere, denborarekin ezaguna egin da Lautada 
mailan. Duela 14 urte sorturiko gurasoen 
kooperatiba gara, hain zuzen ere. Zehazki, 
2008an jaio zen Lautada Ikastola, lehenengo 
ikasturtea 2009-2010ekoa izan zen. Gaur 

egun 2-16 urte bitarteko 252 ikasle hartzen ditu, lerro 
bakarrean, 27 irakaslez osaturiko klaustroarekin. Guztira, 
162 familia aktibo eta beste hainbeste kooperatibista 
gara.

Ikastolaren sorrera konplexua izan zen, baina hala eta 
guztiz ere, ez zen inoiz ilusioa galdu. Euskara da erabilera 
eta harremanetarako hizkuntza nagusia eta, familien 

eta irakasleen arteko elkarlanean oinarrituz, ume zein 
nerabeak euskaldun eleanitz gisa hazi eta hezi daitezen 
murgiltze eredua eta baldintzak eskaintzen ditugu.

Ikastolaren sorreratik, pixkanaka gure proiektu 
pedagogikoa sortzen, hobetzen eta zabaltzen joan gara. 
Gure ingurua ez da bereziki euskalduna; horrenbestez, 
eskertzekoa da ikastola hemen, Agurainen, sortu izana.

Gure lehentasuna, curriculumean eta proiektu 
pedagogikoan jarri genuen. Lehendabiziko eginbeharra 
helburuak ezartzearena izan zen, horiek lortzeko 
zereginak finkatuz eta formakuntzak eginez. Ikasturte 
amaieran egindako lana berrikusi nahiz feedback-a 

Lautada Ikastola

jasotzea funtsezkoa izaten da guretzat, honek 
ongi funtzionatu duena mantendu eta hobekuntza 
proposamenak sortzeko aukera eskaintzen baitigu. Oro 
har, guzti horrek proiektu eta ekintza berriak txertatzen 
joatea ahalbidetzen digu. Gauzak horrela, esan 
dezakegu gure proiektuaz harro gaudela eta gure egitura 
pedagogikoak hobetzeko gogoa nabarmena dela.

Lautada ikastolan proiektuka egiten dugu lan, honek ziklo 
eta etapen arteko koherentzia ziurtatzen duelarik. Guzti 
horren atzean funtsezkoa da irakasleen konpromezua; 
izan ere, klaustro kideek aldaketen beharren inguruko 
jarrera irekia edukitzeak bideratzen du beti hobetzeko 
prest egotea. 

Ikastolaren ibilbidean aurrera egin ahala, etapa 
bakoitzeko proiektuak eraberritzen joan gara.

Gure nahia eta desira, euskal kulturatik abiatu eta 
mundura zabaltzea da. Horregatik, hasieratik euskaran 
murgildu ginen. Badakigu gure gizartean euskararen 
alde egiten den lana ezinbestekoa dela; beraz, horrela 
aritzen gara ikastolan.

Euskaraz bizi gara: langileen arteko harreman 
komunikatiboa zein gure ikasleekiko komunikazioa 
euskara hutsean egiten dugu eta honekin batera, 
azpimarratzekoa da baita ere gero eta familia gehiago 
ari direla euskararen esparruan. 

H
aur Hezkuntzan, bi  zikloak batera hartuta 
dihardugu lanean. Etapa honetan fokoa 
jarri eta behar duen garrantzia ematea 
beharrezkoa deritzogu, pertsona ororen 
bizitzan duen garrantzia balioan jarriz. 
2. zikloari dagokionez, hIZAN proiektua 

oinarritzat harturik egiten dugu lan, zeina Ikastolen 
Elkartearen eskutik datorren. Proiektu honen 
oinarria haurra ulertzeko moduan datza; haurraren 
segurtasuna bermatzea ezinbestekoa da, helduon 
papera eraldatuz. Haurrek sentitu behar dute ondoan 
duten helduak euren gaitasunetan konfidantza duela. 
Egiten utzi, prozesuan bidelagun izan eta garapen 
pertsonalerako testuinguru egokia eskaintzen duen 
heldua izan nahi dugu. 

Pentsaera hori jarraituz, zirkulazio librearen egitura 
pedagogikoa ezarri genuen. Haur Hezkuntzako gelak 

adinaren arabera banaturik daude eta horiek dira 
haurren erreferentziazko taldeak; modu horretan, 
haur bakoitzari bere lekua bilatzen laguntzen diogu, 
erritmo eta gaitasun desberdinak errespetatzen 
diren heinean. Adin desberdinen arteko zirkulazioak 
ezagutza eta gaitasun horiek elkarbanatzea 
ahalbidetzen diete, askatasunez espazio eta ekintzak 
aukeratuz eta mota desberdinetako harreman-
egoerak izateko bideak irekiz. 

Eraldaketa horien baitan, KUKU emozio-
programarekin hasi ginen. Modu sistematikoan 
norbere emozioak ezagutzea, adieraztea eta 
kudeatzen ikastea du helburu. Izan ere, gure 
emozioak ezagutuz, besteenak ere hobeto ulertuko 
ditugu. Honekin batera, Haur Hezkuntzako etapan 
garrantzia ematen diegu kontzientzia fonologikoaren 
arloari eta psikomotrizitateari.

Haur hezkuntza

L ehen Hezkuntzan Txanela proiektuarekin 
hasi ginen, baina trantsizio momentuan 
gaude; izan ere, KIMU proiektua txertatzen 
hasiak gara. Material egokia dela iritzita 
eta gure proiektu pedagogikoarekin bat 
egiten duela ondorioztatu eta gero, 2021-22 

ikasturtean martxan jartzea erabaki genuen.

2022-23 ikasturte honetan LH2.mailan matematika 
arloan txertatu dugu eta hurrengo ikasturtean 2023-
24 3. mailan ere txertatuko dugu. Honekin, Txanela 
metodologia ordezkatzen joango gara. Beraz, KIMU 
ikasmateriala gure ikastolako Lehen Hezkuntzako 
1.zikloan eta LH3. mailan erabiliko dugu.

Txoko desberdinetako zeregin eta bestelako 
materialekin batera, KIMUk eskaintzen duen material 
manipulatiboa ikasleen eskura jarri dugu aukerak 
zabalduz, esperimentatu dezaten, ezagutzak eraiki 
ditzaten eta garapenean aurrera egin dezaten.

Ikastola sortu zenean EKI metodologiaren 
prestakuntzetan parte hartu genuen, DBHn 
hasi ginen. Euskal curriculuma oinarri eta ardatz 
izanda, hezkuntza xedeak erdiestea ahalbidetzen 
duen konpetentzien araberako eta integrazioan 
oinarritutako eredu pedagogikoa bultzatzea 
dugu helburu. Urte batzuk pasa ondoren, Lehen 
Hezkuntzan aplikatzen hasi ginen: lehendabizi  LH6. 
mailan eta ondoren, progresiboki, LH4. mailara arte. 

KIMU proiektua
LH1 eta 2

DBHn EKI proiektua erabiltzen dugu, 
horrela, Euskal curriculuma dugu 
ardatz, Konpetentziak eskuratzeko 
Integrazioaren pedagogiaren bidez. 
2018-2019 ikasturterako D eredua 
txertatu genuen ikastola osoan, eta 

horrekin batera, EKI, orduan hasi baikinen DBH4. 
mailan irakasgai guztiak euskaraz ematen. 

Euskal curriculumak pertsonaren garapen osoa 
lortzeko oinarri sendoak finkatzen ditu: euskal 
kulturaren oinarriak eskuratzea, ondorengo ikasketak 
egiteko eta lan mundurako prestatzea eta etengabeko 
ikasketan jarraitzeko prestatzea.

Europako legediarekin bat eginez ikaskuntza 
konpetentzietan oinarritzen dugu. Ez dugu soilik 
jakintza akademikoa eskuratzea lortu nahi, izan ere, 
edozein bizitza-egoeratan konpetentea izan beharko 
luke ikasleak eta ikasten, komunikatzen, elkarrekin 
bizitzen, norbera izaten eta ekiten jakin behar du.

Integrazioaren pedagogiaren helburua ikasleek 
eraginkorrago ikastea da. Egoerei irtenbidea aurkitzen 
ikasi behar dute, jakintza egoera berrietan baliatzeko. 
Benetako egoera esanguratsuen aurrean jarrita, 
ikasleek egoera horietan behar dituzten baliabideak 
bilatzen eta erabiltzen ohitu behar dute; irtenbideak 
aurkitzen saiatu, bakarrik eta talde-lanean egokitu. 

Beraz, EKI proiektua, Euskal curriculuma garatzen 
duen ikasmateriala da.

DBH

2012-13 ikasturtean, Lautada Ikastolan 
jolasorduen inguruan berrikuntzak 
planteatzen hasi ginen. Azken xedea 
garbi genuen: ikasle guztiek disfrutatu 
ahal izatea. Jolasorduari garrantzi 
handia ematen diogu, ikastolako orduen 

baitan oso une garrantzitsua eta funtsezkoa dela 
baiteritzogu. Jolasordu garaian ikasleek harremanak 
lantzen dituzte, gatazkak kudeatzen eta taldean 
aritzen ikasten dute... 

Arrazoi desberdinengatik, urte askoan erabilitako 
dinamika aldatzeko erabakia hartu genuen. 
Baina horretarako, irakasle eta ikasleen arteko 
elkarrekintzan, planteamendu berria diseinatzea 
beharrezkoa izan zen.

Lehen Hezkuntzan hasitako proiektua, pixkanaka 
Derrigorrezko Bigarren Hezkuntzara eta Haur 
Hezkuntzara zabaltzen joan zen. Etapa bakoitzak 
dituen ezaugarriak kontuan hartuta proiektua 
moldatzen joan ginen. Patioko espazioen arauak 
zehaztu ziren, baita ordutegi bat planteatu ere, zeinak 
egun, adin eta espazioak zehazten zituen.

Planteamendu berri honek jolasorduan giro lasaiagoa 
egotea ahalbidetu zuen. Ikasleei egun bakoitzean 
jolas desberdin batean aritzeko aukera eskainiz, 
ikasle gehiago animatzen ziren jolastera  (neskak eta 
mutilak) eta gatazka kopurua nabarmen gutxitu zen.  

Urte horretan, ikasleen balorazioa ez ezik, irakasleena 
ere positiboa izan zen.

Hasierako proiektu horrek etengabeko jarraipena 
izan du, beharrezkoa izan denean aldaketak eginez: 
batzuetan ikasleek proposatutako ideiak txertatzeko, 
besteetan gatazkak eta arazoak konpontzeko...  

Aldaketa horietako bat, baloien erabilera 
mugatzearena izan da: astean egun batean baloiak 
ez erabiltzea erabaki zen, horien ordez material 
desberdinak ateraz; hala nola, makilak, zakuak, 
sokak, uztaiak. etab. Horrekin batera, buruturiko 
beste aldaketa bat baloi bigunak erabiltzea izan da. 
Honek ekarri dituen onurak asko izan dira: baloi 
gogorrekin jolastera ausartzen ez ziren batzuk, 
bigunekin jolastera animatu dira; kolpe eta istripuen 
arriskua txikiagoa da; larruzko baloiekin sortzen den 
bortizkeria desagertu egin da... 

Baina Agurainen egonda, eguraldiak eragina dauka 
jolasorduen dinamikan eta  hori ere kontuan izan 
beharreko faktorea dugu. Horregatik, eguraldiaren 
arabera nola jokatu behar den ere zehaztu dugu 
(espazioak, baliabideak...).

Gure helburu nagusia ikasleek disfrutatzea denez, 
jolasorduaren proiektu honekin jarraituko dugu, 
beharrezkoa denean aldaketak eginez eta etengabeko 
ebaluazioa burutuz.

JOLASORDUEN 
proiektua
HH, LH eta DBH



Ikasturte honetan HEDATZE plana martxan 
jarri dugu. Izatez proiektu berria da, baina 
gure Ikastolan norabide berdinean zihoan 
funtzionamendua aldez aurretik zehaztuta 
geneukan. Hortaz, azken 3 ikasturteetan 
landutakoarekin jarraitzeaz gain, hainbat 

elementu berri gehitzeko baliatuko dugu plan hau. 
Goizeko ordutegi jarraia dute gure ikasleek, hori 
horrela, arratsaldetan hainbat helburu lortzera 
bidean, saio espezifikoak antolatzen dira. Ikasleak 
ikastolara etorri daitezke irakasleekin biltzera, 
klasean argi geratu ez zaiena ulertzera, galderak 
argitzera edo interes pertsonaletan sakontzera. 
Talde txikietan egiten da lan eta arreta oso 
pertsonalizatua eskaintzen zaie ikasleei, bakoitzaren 
mailara egokituz. Horrela, ikaslearekin lantzen da 
irteera profila eta konpetentea izaten laguntzen zaio. 

Naturarekin konprometituta gaude 
eta ikasturte honetan ikastolan 
biodibertsitatearen aldeko proiektua 
jarri da abian. Proiektuak hainbat 
helburu batzen ditu; besteak beste, 
ikasleekin landareak  izaki bizidunak 

direla baloratzea, landaketa nahiz baratzaren 
landareen zainketa lantzea, materialen birziklapena: 
paleak, ontzi desberdinak...

Jarduerak antolatu eta ikasturtean zehar hainbat 
ekintza burutu ditugu, bai LHn bai DBHn ere. LHko 
ikasleek ikastola landare desberdinez apaindu eta 
txukundu dute. Horien zaintzaz arduratzen dira eta 
naturarekin konprometituta dauden ikasleak lortzen 
ari gara. DBHn hegaztientzako habia-kutxak egin 
dituzte eta Ikastola inguruko zuhaitzetan jarri dira. 
Gainera, komunitateari bideratutako proiektu bezala 
birziklapena landu da, Ikastolako zabor ontziei itxura 
berria eman zaie eta beraien erabilera bultzatzeko 
formakuntza egin dute.

HEDATZE
proiektua

Biodibertsitatearen
aldeko proiektua

A sko dira Lautada Ikastolan aurrera 
eramaten diren jarduera osagarriak 
eta, horietako bakoitzari, behar adina 
garrantzia ematen saiatzen gara. 
Asko modu sistematikoan lantzen 
dira; adibidez, irakurketarekin 

lotutakoak: euskal literatura sustatzea helburu duen 
JUUL Kanpaina, Liburu trukea, Bikoteka Irakurtzen 
edo Besoetakotze irakurtzen, besteka beste. 

Bertsolaritza ere lantzen dugu; izan ere, literatura 
genero berezi honek izugarrizko garrantzia eduki du 
gure poesiagintzan eta behar bezalako balioa eman 
nahi izan diogu, hau gure ikasleekin landuz.

Aurretik aipatu bezala, ikastolako langile nahiz 
ikasleen arteko komunikazioa euskararen erabileran 
oinarritzen da; hori horrela, euskara indartzeko 
hainbat ekintza egiten ditugu ikastolan: Seizank, 15 
baietz, Eusliderrak, Pulunpa, etab.

Oro har, sexualitatearekin, naturarekin, zientziarekin, 
musikarekin edota kirolarekin erlazionatutako 

hainbat osagarri egiten ditugu. Hauek, Haur 
Hezkuntzako etapatik hasten gara eskaintzen, 
ikastolako txikienek ere ekintza desberdinekin 
disfrutatu dezaten; hala nola Tinkoren eskutik 
zinema ikustera joatea, Eroskira ogia egitera irteera, 
suhiltzaileen parkea bisitatzea, ur-tailerrak edota 
herriko azoka ezagutzea. Euskal kulturarekiko 
atxikimendua bultzatzeko ekintzak berariaz 
jorratzen ditugu, hala nola, Agate Deuna, lardero, 
herri-inauteria, Korrika, etab.

Ikasleak ez ezik, guraso eta familiei disfrutatzeko 
aukerak eskaintzea ere funtsezkoa dela deritzogu, 
horretarako testuinguru desberdinak sortuz: 
Topaketa Pedagogikoak antolatu ohi ditugu baita 
familian egiteko tailer desberdinak ere. Horiez 
gain, helduentzat bereziki sorturiko jarduerak ere 
badira ikastolan; esate baterako euskara klaseak 
edota euskal dantzak. Gainera, ikastolaz kanpo, 
herrian partehartzaile aktibo gara Aguraingo 
Olentzero batzordean parte hartuz edota jaietan 
ekintza desberdinak antolatuz, modu horretan gure 
presentzia bermatuz.

Ekintza
osagarriak



Ikasturte honetan jarri dugu abian Arabako 
8 ikastoletako Ikasleen Topaketa. Parte-
hartzaileak Lehen Hezkuntzako 5. mailako  
ikasleak izan  dira. Topaketa EKI metodologiaren 
unitate batekin lotu dugu, bigarrenarekin hain 
zuzen ere, “IKUSTEKO BEHATU; BEHATZEKO 

SENTITU” izenekoa, zeinaren bitartez gida turistiko 
bat osatu behar duten; kasu honetan, Aguraingoa.

Martxoak 23an, Lautada ikastolan bildu ginen, 
taldeka elkartu eta Aguraingo leku esanguratsu 
batzuk zeharkatu genituen. Amaitutakoan, jolasak 
egin genituen eta bazkalostean eta egunari agur 
esateko denok batera koreografia bat dantzatu 
genuen. Aguraingo ikasleek Musikako saioetan 
prestatu zuten koreografia eta ikastola guztiekin 
partekatu zuten pausoak ikasi eta elkarrekin dantzatu 
ahal izateko topaketan.

Ikasleek  Arabako ikastolak dauden herriak 
ezagutzea, ikasleen arteko harremanak sustatzea, 
ikastoletako balioak indartzea eta metodologiaren 
barnean dagoen gaia modu praktiko batean lantzea, 
izan dira, besteak beste Arabako Ikastolen Ikasleen 
lehen Topaketa honetako helburuak.

Ikasleen iritziak bildu ditugu eta benetan zoragarriak 
haien hitzak, egin duten balorazioa bikaina izan da:

“Arabako ikastoletako ikasleekin taldeak egin 
genituen herritik ibilbidea egiteko eta gu gida 
turistikoak izan  ginen, oso ondo sentitu ginen 
bestei azalpenak ematen.”

“Koreografia prestatzea dibertigarria izan zen, 
gero guztiok dantzatu genuen”

“Arabako ikastoletako lagunak egin ditut 
eta hemendik aurrera Ikastolek antolatutako 
ekintzetan, adibidez Araba Euskaraz egunean, 
berriro ikusteko aukera izango dut”

“Gida turistikoa prestatzea oso interesgarria 
izan da, guk ere herria ezagutzeko”

Irakasleen iritziak ere ikasleen antzekoak izan dira. 

Esperientzia izugarria izan da eta datozen urteetan 
ere jarraituko dugu. II. Topaketa Arabako beste herri 
batean egingo dugu. 

Eskerrik asko Agurainera hurbildu zineten guztioi!

Arabako Ikastoletako Ikasleen
1. Topaketa

LELOA
Ekinaren ekinez iritsi garelako ikastolak honaino, ekinaren 
ekinez iritsi delako Araba Euskaraz honaino. Ekinaren 
ekinez goazelako aurrera, ekin eta ekin. Ekin eta ekin, 
elkarrekin, guztiok batera goazelako. Aditza bezala, 
deklinabide atzizki gisa ere erabiliko dugu EKIN. 

LOGOA
EKIN hitza bera hartu da iruditzat. Baina aditzak 
marratxo bat darama aurretik, bera bakarrik dagoenean 
aditza izango delako, baina, beste hitz batzuekin lotuta, 
deklinabide atzizki gisa erabiliko delako. Kolore ezberdinak 
erabili dira, hizkiei bizitasuna emanez, mugimendua eta 
aniztasuna irudikatu nahian.

Elkar-EKIN” da abestiaren izena, eta Aguraingo Lautada 
ikastolako irakasle Malen Urbegain da letraren egilea. 
Musika, berriz, Ttek elektrotxaranga taldeko kideek jarri 
diote. Emaitza, funk eta pop doinuak dituen abesti alai eta 
dantzagarria da.

Iraganetik orainera bidaia egiten duen istorioa kontatzen 
du “Elkar-EKIN” abestiak, Urbegainek berak azaldu 
duenez. “Bi iragan desberdinetatik tira egin nahi izan 
dugu. Alde batetik, duela 600 urtera egiten da salto, 
Aguraingo azoka, Arabako zaharrena baita, eta modu 
honetan, azokek euskarari ematen zioten bilguneari keinu 
egin nahi baikenion. Hariaren beste muturrean, Ikastolen 
ibilbidea dago, debekuen gainetik, herri mugimenduz, 
arnasa, aukerak eta ahotsa eman baitzizkieten euskarari 
eta kulturari”. Horrez gain, Lautada Ikastolaren ibilbideari 
ere erreferentzia egin nahi izan dio Urbegainek: “Gure 
Ikastolaren alde antolatutako hirugarren Araba Euskaraz 

da eta aurreko bi leloek oso ondo definitzen dute orain 
arteko bidea. ‘Gogo bizi’ hasi ginen, ‘Geroari begira’ 
ekiteko”. 
Euskal Herriko periferiak eta bortak ere aipatzen ditu 
abestiak, “ikastolen indargune handietako bat, zazpi 
lurraldeetan eta hiru curriculum desberdinekin parean, 
korronteen kontra igeri egiten baitugu”. 

Letran ageri diren “txingorra”, “nortasun borborra” eta 
“euskarak loratzen barne arrakalak” ere azpimarratu 
nahi izan ditu: “Lautada Ikastolaren izaera azpimarratuko 
nituzke hiru hauekin, erronkak, aniztasunak dakarren 
nortasuna eta euskarak dituen zaurien aurrean, ekin eta 
ekin ari baikara”.

Azkenik, “sortaldetik eta elkarrekin” dio abestiak, aurtengo 
Araba Euskaraz, arabako zortzi Ikastolen artean antolatuko 
dutela argi adieraziz.

600 urtez azokaren garrantziaz
Arabako ekia Euskal Herriko erdia
Orduko garaiei heldutako inertziaz
Denbora luzean hauspotu du
hizkuntza herria

Ipar-haize gogorra
Zerutik dator txingorra

Hautsi nahian enborra
Ta nortasun borborra
Garai latzak gogorrak
Gogortuz gure oskola
Geroari begira
Gotorleku izan da ikastola

EKIN
EUSKARATIK EKIN
SORTALDETIK EKIN
ELKARREKIN
ARABA EUSKARAZ EKIN

Euskarak loratzen
Barne arrakalak
Periferiak batzen
Bat izateko prest
Zazpi borta bada
Gogo biziz heldu ezazu euskara!

EKIN
EUSKARATIK EKIN
SORTALDETIK EKIN
ELKARREKIN
ARABA EUSKARAZ EKIN

ELKAR
Letra:
Malen Urbegain 

Musika eta ahotsa: TTEK
Iker Iriondo (perkusioa)
Imanol Olaizola (perkusioa)
Elena Lezaun (baxua)
Mario Lezaun (kitarra)
Miren Legido (saxo)
Borja Ruiz (tronboia)
Unai Ruiz de Viñaspre (tronboia)
Markel Martinez (tronpeta)
Mario Carril (tronpeta)
Iñaki Querejazu (ahotsa)
Ahotsa:
Unai Martin (Sukasuan)
Estibaliz Lopez de Ziordia 
(Sukasuan)
Gari Uriarte (Dupla)

Grabaketa, nahasketa eta 
masterizazioa:
Elkar estudioan

Teknikaria:
Victor Sánchez



Aurtengo Araba Euskaraz, ekainaren 11 an ospatuko 
dugu Olarizun. Arabako Ikastolen aldeko jaia da 
eta egun osoko egitarau kulturalaz beteta egongo 
da. Nahiz eta aurtengoa ere zortzi Ikastolen 

artean egingo dugun, Lautada Ikastolak izango du ardura 
nagusia. 

Araba Euskarazen helburuetako bat, Arabako Ikastolen 
sostengu eta bultzada ematea da. Izan ere, Ikastolak 
hauspotu eta gauzatzen dituen proiektu pedagogikoak 
aurrera eramateko, espazio eta material berriaren 
berrikuntzari garrantzi handia ematen baitio, eta haurren 
garapen integralaren bidean aurkitzen diren beharrei 
erantzuteko, ezinbestekoa ikusten dugu honen etengabeko 
hausnarketa eta berrikuntzetan aurrera urratsak egitea.
 

Horrez gain, askoren elkargune ere bada Araba Euskaraz. 
Ekaineko egun zehatza soilik ez eta  aisialdia euskaraz bizi 
ahal izateko urte osoan zeharreko programazio zabala 
eskaintzen aritu gara. Mendi martxak, pilota edota dantza 
topaketak zein kultur ikuskizunak besteak beste. 

Aisialdia eta euskara aipatu ditugu, eta guzti honek 
elkar ezagutu zein saretzeko aukera ere ematen du. 
Azken finean, Ikastola bere osotasun horretan hori baita, 
aniztasunez beterik eta helburu komun zein bateratuekin, 
Euskal Herrian sustraitua dagoen proiektu pedagogiko 
komun bat.

Araba Euskarazen helburuak beraz, Arabako Ikastolak 
elkarrekin bidea egin, txoko eta familia desberdinei 
aisialdia euskaraz eskaini, elkar ezagutza eta saretzeak, jai 
giroa, kultura eta sostengua bilatzen duen ospakizuna da.

Araba Euskaraz jaia ekainaren 11n ospatuko 
da Olarizun, baina Arabako txoko guztietara 
eramaten ari gara aurten ere Arabako 
ikastolen jaia.

Ekintza asko antolatu ditugu ikasturtean zehar. 
Lehenengoa Agurainen izan zen, azaroan, 
aurkezpen ekitaldi gisa. Bertan kalejira handi 
bat egin genuen eta Agurainen jarri dugun 
dendaren inaugurazioa arratsalde horretan egin 
zen ere. Abenduan Goazen! kontzertua ospatu zen 
Gasteizen. 

Gabonak eta gero beste hainbat jarduera prest 
genituen; otsailean Euskal Pilota Topaketak egin 
ziren Agurainen. 4 pilotari hurbildu ziren Aguraingo 
Harresi Aretora eta hitzaldi  bat burutu zen, honetan 
kiroletan euskararen garrantzia azpimarratu nahi 
genuen.. Martxoan helburu bera izanda Araba  
Euskaraz Open Series zesta punta jaialdia 
antolatu genuen Gasteizen. 

Urte oso
bateko

ekintzak,
elkar-EKIN
antolatuak



Urtero bezala kanta sortu zen, hitzaren egilea 
ikastolako irakasle bat izan zen, Malen Urbegain 
eta musikaren egilea Ttek elektrotxaranga izan da. 
Apirilaren 1ean Agurainen grabatu zen bideoklipa 
eta komunitate osoa gonbidatu zen parte hartzeko. 
Apirilean kantaren aurkezpena egin zen Gasteizen, 
kalejira batean.

Apirilaren 23an Arabako 3 herri desberdinetan 
(Amurrion, Agurainen eta Oionen) Elkar-EKIN 
Martxan! ibilbideak antolatu ziren. Maiatzaren 
7an Araba Euskaraz-ek Herriari, Elkar-EKIN 
Dantzan! egin genuen. Eta ekainaren 11 aurretik 
egindako azken ekintza Aguraingo Harresi aretoan  
izan zen: maiatzaren 26an Kantu bat gara 
ikuskizunaz gozatzeko aukera izan genuen, Jon 
Maia bertsolariarekin.

Zikloa ixteko Olarizun elkartuko gara Araba Euskaraz 
jaiaz gozatzeko. Ziur gaude edizio honetan ere iazko 
Araba Euskarazen lortu genuen giro ona lortuko 
dugula. Gure ustez, Olarizuko zelaiak ezin hobeak 
dira gure jaia ospatzeko. Hemendik aurrera, atzera-
kontua hasiko dugu.

Azkenen bi urteetan ez-ohiko ikasleak ditugu 
ikastolan: garai batean euskara ikasi ez zuten 
batzuk bildu eta aek-rekin batera euskara klaseak 
antolatu genituen. Ordutik, astean bitan elkartzen 

dira, gogotsu, euskara ikasteko. Ahalegin handia egiten 
dute: goiz jeiki, presaka bazkaldu eta klasera txintxo-
txintxo joaten dira. Zergatik?

Euskara ikasteko 
aitzakiarik ez

Beti gustatu izan zait 
euskara, baina orain 

arte ezin izan dut ikasi, 
denborarik ez nuen eta.
Inoiz ez da berandu!

Zergatik ari naizen 
euskara ikasten? Nire 
semeekin hitz egitea 
gustatzen zaidalako 
eta etxean etxerako 

lanekin.

Ni duela bi urte hasi 
nitzen euskara ikasten. Nire 
seme-alabei etxerako lanetan 

laguntzeko, eta gustatzen zaidalako 
ere bai. Nik, txikitan, ez nuen 

euskara ikasteko aukerarik izan, 
baina momentu honetan bai.

Pasa den urtean hasi 
nintzen euskara ikasten, 

eta horregatik, nire semeari 
lagundu ahal diot eskolako 
lanetan. Bestalde, euskara 
ikasteko gogoa neukan.

Niri kalean euskara entzutea gustatzen 
zait, eta pentsatu nuen: nik euskaraz ikasiko 
dut. Ni pixka bat zaharragoa naiz, baina talde 
honetan ondo sentitzen naiz eta asko ikasi 
dut. Gainera, uste dut nire lanerako ondo 

etorriko zaidala.

Oihane Perea
Lautada Ikastola eta
Bertsozale Elkartea

lagun onak

Askotan entzuten da Oihaneren barrea gure 
ikastolako pasiloetan. Urrutitik entzuten da 
bere irria, jostari eta bihurri; eskailerak igo 

ditut, eskinari buelta eman eta hor dago. Berarekin 
elkarrizketatxo bat izateko probestu dut.

Izotza urtzeko, galdera batzuk botako dizkiot, 
azkar eta labur erantzuteko:

• kolore bat: gorria
• urtaro bat: udazkena
• bertsolari bat: Iñaki Viñaspre
• liburu bat: Amurizaren hiztegi errimatua
• pelikula bat: Irati
• edateko? Sagar zukua
• pelotari bat: nire seme txikia edo lautadako 

beste edozein gaztetxo pelotari

Nor da Oihane Perea?

Emakume saltsera bat, sortzailea, saltsa askotako 
perrexila eta geldi egotea gehiegi gustoko ez duena.

Gehienok bertsoaren bueltan ezagutzen zaitugu. 
Zuretzako zer da bertsoa?

Nire bizitzako motorra da, euskara maitatu eta 
euskara bultzatzeko nire barruko indarra aktibatzen 
duen zerbait. Gozatzeko eremu bat, lagun bikainak 
egiteko eremu bat. Bertsoa bere barruan dagoen 
korapilo, sentimendu, emozio eta horiek guztiak 
askatu eta hitzez adierazteko modu bat da. 

Bertsoa, bertsoeskola... ezinbestean euskaraz 
egin behar den jarduera da, euskararen erabileran 
nola eragiten du horrek?

Bertsotan ari zarenean, bertsoeskolan, bertso 
munduan murgilduta euskaraz ari zara eta oso 
modu naturalean ateratzen zaizu ezta? Ez duzu 
planteatu ere egiten beste modu batean egitea. 
Badakizu bertsoak zure garunean euskarazko 
mekanismoa behar duela. Gainera,  gazteleraz ez 
dagoen zerbait da, gure inguruan behintzat ez. 
Orduan, bada, territorio librea da. Bertsoa euskaraz 
ondo pasatzeko territorio libre bat da.

Horrelako adierazpenekin, bati baino gehiagori 
bertsotarako gogoa piztuko zitzaion honezkero. 
Zer esango zenioke bada bertso eskolako atea jo 
nahi duenari?

Esango nioke beti dagoela irekita, beti dagoela 
moduren bat bertso munduan murgiltzeko, 
ikasteko, aritzeko, eta luzaroan jarraitzeko. Eta 
bueno, Agurainen kasuan, esaterako euskaltegiko 
ate berdina da, beraz, ez dut uste jendea galduko 
litzatekeenik, kar-kar-kar. Horixe, etortzeko, eta 
beso zabalik hartuko dugula eta maitasun pilo bat 
jasoko duela. 

Zein proiektu burutzen ari da Arabako Bertsozale 
Elkartea Lautada Ikastolan?

Bukatzeko, Arabako Bertsozale Elkarteak Lautada 
Ikastolan egiten dituen proiektuez aritu gara. Lehen 
Hezkuntzan 5. eta 6. mailan bertsolaritza lantzen 
dugu. DBHn 3. eta 4. mailan Bertsoa Bizi Gazte 
tailerrak egiten ditugu. Ekitaldi askotan bertsoa 
protagonista da, eta Lautada ikastola herrialde 
mailan partehartzaile da egiten diren txapelketa, 
ekintza osagarri eta festa guztietan. Beraz, Lautada 
Ikastola eta Bertsozale Elkartea lagun onak garela 
esango genuke.

Igo euskararen solairura

Distantziak laburtuz, 
pertsonak gerturatzen ditugu

orona.eus

David Cortabarria 
eta Aitor Zubieta

Pilotari eta ikastolako
irakasleak

Noiz eta nolatan hasi zineten pilotan?

David: Lehen aldiz 8 urterekin aritu nintzen pilotan. 
Nagusiki esango nuke aitonengandik datorkidala 
zaletasuna eta gurasoek animatu ninduten eskolaz 
kanpoko kiroletan probatzera. Nire adineko 
gainontzekoak futbolean hasi ziren, baina niri ez 
zitzaidan interesatzen. Pilota probatu nuen eta 
gustatu egin zitzaidan.

Aitor: Ez nuke jakingo zehazki noiz hasi nintzen 
erantzuten. Nire lehen oroitzapenak oso
txikia nintzekoak dira. Kalean, jolastokian, etxeko 
paretan... beti pilotarekin aritzen nintzen. Klasera 
sartu aurretik pilotan, bazkalostean korrikan 
frontoira lagunekin partida jokatzera... Gurasoen 
esanetan, beti alde batetik bestera poltsikoan pilota 
bat nuela ibili izan naiz.

Zer eman dizu pilotak? Eta kendu?

D: Lagunak egiteko aukera, jendea, disziplina... 
gauza on asko aipatu ahal ditut pilotak eman 
dizkidanak. Nire kasuan, gainera, Aguraindik irten 
eta herri desberdinetan aritu izanak inguru honetan 
agian ez dudan aukera eskaini izan dit euskaraz 
aritzeko. Kendu... lagunekin igarotako uneak, festa 
gutxiago egiteko aukera (barre artean).... Hitz 
batean: denbora. Hala ere, niretzat ez dit suposatu 
sakrifizio handirik, gustura egiten baitut. Etxekoen 
eta ingurukoen babesa edukitzeak aurrera egin ahal 
izateko kemena eta indarra eman izan dit.

A.: Hitz batean erantzunda: dena. Niretzat bizitzeko 
modu bat izan da, kirol bat baino gehiago. Txikitatik 
gauza guztien artean gustukoen izan dudana pilota 
izan da, pilota aukeratu izan dut beste gauza askoren 
aurretik. Izugarrizko pribilegioa izan dut gustukoen
nuen hori ogibide bilakatzeko aukera edukitzean. 
Horri eskerrak, Euskal Herri mailan ezaguna 
bihurtzeko aukera izan nuen, jendearen 
errekonozimendua irabazi eta maitasun handiz 
tratatua izatera iristeraino. Davidek diotsun 
moduan, pilota mundua inguru euskalduna da eta 
euskararekin oso estu loturik egon da beti kultura eta 
tradizio aldetik. Mundu horretan ibili garen guztioi 
aukera eman digu euskaran murgildurik aritzeko.

Zu gainera Aitor, binakako leihaketan txapela 
irabazitakoa zara eta beste behin txapeldunorde 
ere gelditu zinen. Zer suposatu zuen guzti horrek? 
Nola baldintzatu zuen horrek zure ibilbide 
profesionala?

A: Ez da erraza izan finaletara heltzea. Bi final 
jokatzeko aukera izan nuen eta alde horretatik oso 
pozik nago. Atzelari batentzat ez da soilik finala 
jokatu eta txapela irabaztea. Goian mantentzeak, 
besteekiko desberdintasuna markatzeak eta urteak 
joan eta urteak etorri hor jarraitzeak ematen du 
benetan gozamena. Lana, bizitza pertsonala, pilota 
uztartzea... Ez da lan erraza.

D: Nolabait aurretik pilotak kendu dizkidan gauza 
horiek errekupatzen nabil orain, denbora gehiago 
hartzen dut niretzat. Gaur egun ez diot lehen 
bezainbeste denbora eskaintzen pilotari, baina 
horrek ez du esan nahi alde batera utzi dudanik. 
Entrenatzen jarraitzen dut txapelketa batzuetan 
parte hartuz. eta klubari estu lotuta jarraitzen dut. 
Gainera, Aitor eta biok ikastolan ikasturtean zehar 
pilota topaketak antolatzen ditugu, besteak beste. 
Pilotak presente jarraitzen du nire bizitzan eta 
horrela izaten jarraituko du, baina modu lasaiago
batean.

A.: Pilotak beti garrantzia handia izan du nire bizitzan 
eta bizitzeko moduan; beraz, esango nuke ez zaidala 
zaila egin bizitza pertsonala eta pilota uztartzea. 
Fitxatu nindutenean oso gaztea nintzen eta 
profesionaletara salto egitea trantsizio xumea egin 
zitzaidan, egunerokotasuna ez zitzaian horrenbeste 
aldatu. Erraztasunak eman zizkidaten nire ikasketak, 
klase orduak... mantendu ahal izateko. Familia, lagun 
nahiz bikoteak modu naturalean eraman izan zuten 
beti bizitza profesionala eta horrek ere asko lagundu 
izan dit.

Gaur egun, David, nola ikusten duzu zure burua?
A.: Pilotan jokatu izan dudan urte guztietan, lesio 
garrantzitsurik ez dut izan inoiz eta horrek beti 
nire onena ematea ahalbidetu izan dit, esaten den 
moduan “a tope ibiltzea”. Hala ere, dena ez da beti 
erraza izan eta gaur egun pilotan jokatzen jarraitu 
arren, esango nuke modu erlaxatuago batean aritzen 
naizela, hobbie moduan. Orain dela gutxira arte, 
Aguraingo klubean eta Araian entrenatzaile moduan 

ere ibili izan naiz 5 bat urtez, gutxi gorabehera. 
Datozen belaunaldiei nire pasioa transmititzeaz 
gozatzen dut. Lortu dudanarekin gustura nago.

Zu Aitor, lesioak tarteko, erretiratu egin zinen. 
Nola egin zenion horri aurre?

A.: Oso gazte nintzela hasi nintzen pilotan eta horrek 
eskuetan arazoak ekarri zizkidan. Hala ere, horri 
buelta eman eta goian egotea lortu nuen. Tamalez, 
Bengoetxearen aurkako finalerdi batean eskuin 
belauna erabat hautsi nuen. Denbora gutxian ondo 
errekuperatzea lortu nuen, baina lehen lesio hartatik 
ondoren gehiago etorri ziren. Bata bestearen atzetik
pilatzen joan eta nire momentu onenean, azkenean, 
utzi beharra izan nuen. Oso gazterik hasi eta 
azkarregi bukatu zen nire ibilbidea. Hala ere, 
harro sentitzen naiz egin eta lortu dudan guztiaz. 
Zoritxarrekoa izan zen, baina jakin behar da gauzak 
etortzen diren bezala hartzen.

Hala ere, pilotaren munduari loturik jarraitzen 
duzu.

A.: Hainbeste urteren ondoren ez da erraza hortik 
aldentzea. Laguntza eske datorkidan orori esku bat 
botatzen saiatzen naiz. Irrati saioetan ere aritzen naiz 
partidak komentatuz, nire ikuspuntua emanez, eta 
tarteka ahal dudanetan, frontoian ere ibiltzen naiz 
zerbait doitu behar izaten denetan. Horrekin batera, 
ikastolako eremuan ere saiatzen gara gaztetxoen
artean pilotaren afizioa zabaltzen David eta biok, 
ikasturtean zehar pilotarekin loturiko ekintza 
desberdinak antolatuz. Pilota, modu batean edo 
bestean, beti daukagu presente.

